"SMJERNICE ZA GLAVNE TUŽIOCE – OPIS ZADATAKA ZA KONTAKT OSOBE ZA SIGURNOST NOVINARA”

Sigurnost novinara je jedan od preduslova slobode medija. Slobodni i nezavisni mediji su od vitalnog značaja za postojanje i razvoj svakog demokratskog društva. Građani mogu dobiti informacije od ključne važnosti za njihov svakodnevni život ako novinari koji ih prenose rade bez straha za svoju sigurnost i sigurnost svojih porodica. 

Novinari imaju obavezu i pravo da tačno i nepristrasno izvještavaju o stavovima i aktivnostima svih društvenih aktera. Ovako postavljena, uloga novinarske profesije se čini jednako važnom kao i uloge svih drugih demokratskih institucija. Stoga je zaštita novinara pitanje zaštite temeljnih vrijednosti demokratskog društva. 

Institucionalno i sistematsko praćenje slučajeva napada i prijetnji novinarima ključno je za zaštitu slobode medija i sigurnosti novinara i jedan je od 14 ključnih prioriteta iz Mišljenja EU o zahtjevu BiH za članstvo u EU. Osim toga, provođenje brzih, efikasnih i nepristrasnih istraga djela nasilja i prijetnji novinarima dio je obaveza BiH prema Odluci 3/18 Ministarskog savjeta OSCE-a o sigurnosti novinara. 

Glavni tužioci su prepoznali  važnost implementacije navedenog prioriteta (KP12) i imenovali kontakt osobe u tužilaštvima u BiH, u cilju poboljšanja komunikacije i pružanja informacija u vezi sa statusom istrage, a sve kako bi se ova djela efikasnije procesuirala.

Cilj je da se lokalni novinari upoznaju sa kontakt osobama u tužilaštvima koje će biti zadužene za komunikaciju i saradnju sa predstavnicima novinara, novinarskim udruženjima i pojedinačnim novinarima na pitanjima koja se tiču njihove sigurnosti. Nadalje, potrebno je dodatno podsticati novinare da prijave sve prijetnje njihovoj sigurnosti i što više koriste mehanizam kontakt osoba, te na taj način kroz praksu doprinesu njegovom daljem razvoju. 

Ovim dokumentom se utvrđuju dužnosti kontakt osoba u tužilaštvima, koji u saradnji sa glavnim tužiocima rade na unapređenju efikasnosti postupanja na predmetima koji se tiču medija i medijskih radnika. Ova saradnja se proteže i na imenovane kontakt osobe u policiji za koje je izrađen odgovarajući Opis zadataka. 

Ključne obaveze tužilaštava u vezi sa postupanjem osoba za kontakt:

· Glavni tužilac se upućuje da obezbijedi punu efikasnost postupanja na predmetima koji se tiču novinara i medijskih radnika. Ovo uključuje uspostavu načina postupanja na predmetu, komunikacije između kontakt osobe i postupajućeg tužioca, proaktivne razmjene informacija sa kontakt osobom u policiji, te vođenje posebne evidencije o broju i vrsti ovih predmeta zbog lakšeg praćenja i informisanja VSTV-a o statusu i fazi u kojoj se predmet nalazi.

· Tužilaštvima se savjetuje da realiziraju Preporuku VSTV-a iz 2023. godine da prilikom evidentiranje predmeta u CMS i TCMS ažurnije koriste funkciju evidentiranja profesije novinar i/ili medijski radnik ukoliko je riječ o predmetima koji su povezani sa novinarima i medijskim radnicima, a takva informacija je dostupna u spisu. 

· Glavni tužioci, u saradnji sa osobama za kontakt se upućuju da nominuju pitanje sigurnosti novinara kao temu na sastancima Operativnog foruma za saradnju između tužilaštava i policije jednom godišnje, te na sastancima Strateškog foruma za saradnju između rukovodilaca tužilaštava i policijskih tijela, prema potrebi. 

· Koordinacija aktivnosti i razmjena informacija kontakt osoba u tužilaštvima i policiji i novinarskih udruženja će se odvijati u redovnim intervalima, na zajedničkim sastancima svakih šest mjeseci, kao i na ad hoc osnovi kada to nalaže situacija. 
 
· Kontakt osobe imaju savjetodavnu ulogu glasnogovornicima u tužilaštvima u vezi sa predmetima i slučajevima napada na novinare i medijske radnike, kada je to potrebno i u svrhu informisanja šire javnosti.

· Glavni tužilac se upućuje da obezbijedi i/ili omogući kontakt osobama učešće u obukama, konferencijama i stručnim radionicama relevantnim za njihov rad na poboljšanju i unapređenju zaštite novinara i medijskih radnika u BiH. 

· Glavni tužilac dužan je da obavijesti VSTV, policiju i udruženja novinara o svim izmjenama kontakt osoba, te shodno istim da ažurira službene web stranice sa novim informacijama.

